
   Çĕр çуркаланчĕ. Типĕ шăрăх.

Тавралăх кĕтрĕ çумăра.

Çӳрерĕ çавра çил çул тăрăх.

Шур пĕлĕтсен купи кăтра.



Кĕтӳ килмесĕр каç пулассăн

Кăвак сăн çапрĕ анăçа.

Кĕç сулхăн çилĕ кассăн-кассăн

Хир çийĕн иртрĕ калаçса.



Ку — аякри тӳпе хыпарĕ, —

Пĕлтерчĕ çумăр килнине.

Хура вăрман каш-каш шавларĕ,

Ката шыв сыпрĕ çăварне.



Шăпланчĕç харăс хир те улăх,

Курсассăн тĕксĕм пĕлĕте.

Пăшăлтатма çитмест хăюлăх —

Çуталчĕ хĕç, ав, пĕр тĕлте.



Çил иртрĕ те, пуçланчĕ çумăр,

Аçа çапса, шатăртатса.

Ан чарăнтăр-ха, ырлăх çутăр,

Ĕçчен чуна савăнтарса.



Пĕлĕтсене çурать вут-çиçĕм,

Чĕтрет тĕнче, кĕрлет тӳпе.

Мана тем мар. Сана, савниçĕм,

Хупласчĕ хурăн хӳттипе.



Ан тив, татах, татах кĕрлетĕр

Çӳлте хăватлă аслати!

Ăш çумăрсем тăкса çӳретĕр

Сар асаматăн кĕвенти.



Çав кĕвенте сӳнсессĕн, тухăн,

Савниçĕм, эс кĕвентӳпе.

Çырма юхса пăтранĕ шуххăн,

Çуталĕ çăвăннă тӳпе.

  